
ЖЕМІС-ЖИДЕК ДАҚЫЛДАРЫН IN VITRO ЖАҒДАЙЫНДА КӨБЕЙТУ
БАРЫСЫНДА БЕЛСЕНДІ ЗАТТАРДЫҢ ӘСЕРІ

Әбдіхалық А. М.,  Коптлеуова Ж.Д., Абдрахманова Г.К.

Бау-бақша шаруашылығын дамыту және экологияның зиянды факторларына
байланысты нәтижелілігі жоғары технологияларды жетілдіру қажет. Дәлірек айтқанда,
жоғары сапалы себінді материал алу үшін өсімдіктердің төзімді формалары мен
сорттарын шығару мақсатында микроклоналды көбейту әдістерін қолдану үлкен
маңызға ие.

Жеміс-жидек индустриясы дағдарысқа ұшырау қаупінде тұр. Еуропа, Америка,
Африка бағбандары алма, өрік және басқа да дақылдардың өнімін алу үшін бақтарды
бір маусымда 15-20 рет химикаттармен өңдеуге мәжбүр. Ескі сорттар деградацияға
ұшырауда, зиянкестер мен ауруларға қарсы төзімділігі мен иммунитетін жоғалтуда.
Бұның негізгі себептері – климаттың өзгеруі, табиғи ортаның ластануы, зиянкестер мен
қоздырғыштардың мутациясы, сорттардың азғындауы және т.б.

Жеміс – жидек дақылдарын in vitro жағдайында тез арада көбейту барысында
каллусогенез үрдісін қоздыру технологияларын жетілдіру жұмыстың өзекті мәселесі.
Осы мақсатқа жетудің оңтайлы жолы – микроклоналды көбейту әдістерін қолдану.

Микроклоналды көбейтудің бірнеше әдістері бар:
өсімдікте бар меристемалардың (сабақ апексі, қолтық және

бұйыққан бүршіктер, сабақтық интеркалярлы аумақтары) дамуын қоздыру;

эксплант ұлпаларынан адвентивті бүршіктердің пайда болуын
қоздыру;

соматикалық эмбриогенезді қоздыру;

алғашқы және көшірілген каллус ұлпаларынан адвентивті
бүршіктердің дифференциациясы.

Микроклоналды көбейтудің каллус ұлпаларынан адвентивті бүршіктердің
дифференциациясы әдісі көп мөлшерде сауықтырылған өсімдік материалын алуға;
алма мен шие дақылдарының болашағы бар және жабайы формаларын сақтауға және
көбейтуге; олардың биологиялық алуан түрлілігін кеңейтуге  мүмкіндік береді.

Бұл жұмыста каллус ұлпаларынан адвентивті бүршіктердің дифференциациясы
әдісі қолданылды. Жеміс-жидек дақылдарын көбейту үшін эксплант ретінде  алма және
шие дақылдарының бүршіктері алынды.

Зерттеу жұмыстарының нәтижесінде бастапқы экспланттың, яғни алма дақылы
бүршіктерінің көлемі неғұрлым үлкен болса, каллус ұлпасын түзу қабілеттілігі
соғұрлым жоғары болатыны анықталды. Бұл каллусогенез үрдісінің бастапқы эксплант
көлеміне тәуелділігі төменгі сызбанұсқада көрсетілген (1-сурет).



1-сурет- Каллусогенез үрдісінің бастапқы эксплант көлеміне тәуелділігі

Экспланттан каллус ұлпасы пайда болуы үшін қоректік ортаға қоздырғыш
ретінде гормондар пайдаланылды. Алма және шие дақылдарының каллусогенез үрдісін
қоздыру үшін қоректік ортаға 2 мг/л 2,4-D қосу қажет. Келесі пассаж кезінде
ұлпалардың дамуын қамтамасыз ету үшін , D мөлшерін  1 мг/л дейін төмендеткен
тиімді болды. Каллус ұлпаларынан регенерант өсімдіктерін алу үшін 2,4-D  гормоны
ИСҚ гормонымен ауыстырылады. Мысалы, зерттеулердің нәтижесінде алма дақылын
0,5 мг/л  ИСҚ қосылған қоректік ортаға көшіргенде каллус ұлпаларының 47%
морфогенді болса, ал 53% морфогенсіз болды.

Шие дақылында көбінесе морфогенді каллус ұлпалары түзілетіні байқалды –
82%.

Алма және шие өсінділерінде морфогенез процесі  гистодифференциация
арқылы дамитыны дәлелденді.

1-кесте- Алма және шие өсінділерінде морфогенді және морфогенсіз каллус
ұлпаларының пайда болу көрсеткіштері

Дақылдар-
дың түрлері

Каллус
ұлпаларының
саны

Морфогенді каллус
ұлпалары

Морфогенсіз
каллус ұлпалары

саны % саны %
Алма 227 108 47 119 53
Шие 270 222 82 48 18

2-суретте гистодифференциация үрдісінің нәтижесі көрсетілген. Алма
дақылының каллус ұлпалары флоэма және ксилема элементтерінің пайда болуына
байланысты тығыз. Морфогенді каллус ұлпаларының түсі жасыл және жасуша
қабықтары қалыңдау болып келеді.



2-сурет- Алма дақылының морфогенді каллус ұлпалары

3-суретте шие дақылының морфогенез үрдісіне өтетін каллус ұлпалары
бейнеленген. Каллус ұлпалары сары-қоңыр түсті, құрылымды болып келеді.

3-сурет- Шие дақылының құрылымды каллус ұлпалары

Микроклоналды көбейтуде алғашқы және көшірілген каллус ұлпаларынан
адвентивті бүршіктердің дифференциациясын қоздыру әдісі микроклондарды алудың
күрделі әрі ұзақ жолы болып табылады. Бұл жұмыста қолданылған шие және алма
дақылдарының меристемаларының өсіп дамуы нашар болды. Сондықтан дақылдарды
каллусогенез арқылы көбейту мүмкіншіліктерін қарастыруға тура келді.


